
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Мустақилликнинг илк йилларида ички ишлар органлари ва тизимлари учун 

кадрлар тайёрлаб берадиган ўқув муассасалари Ўзбекистон тасарруфига ўтказилди. 

Хусусан, 1992 йил 20 январда Ўзбекистон Республикаси Ички ишлар вазирининг 

буйруғи билан собиқ СССР Ички ишлар вазирлиги Ички қўшинлари тизимидаги 

Тошкент Олий ҳарбий техника билим юрти Ўзбекистон Республикаси Ички ишлар 

вазирлигига қарашли Тошкент Олий ҳарбий техника билим юрти деб қайта номланди 

[1]. Ушбу ўқув юртининг асосий вазифасига Ўзбекистон ички қўшинлари учун олий 

ҳарбий техник мутахассисларини тайёрлаш юклатилди. СССР Ички ишлар вазирлиги 

Олий ёнғиндан сақлаш техника инженерлари мактабининг Тошкент филиали ҳам 1992 

йилнинг январь ойидан қайта ташкил қилиниб, Ўзбекистон Республикаси ички ишлар 

вазирлигининг Тошкент ўт ўчириш техника билим юртига айлантирилди [2]. 

Мустақилликнинг дастлабки йилларига келиб, мамлакат ички ишлар вазирлиги 

идоралари ва бўлинмалари учун юқори малакали кадрлар тайёрлашнинг комплекс 

тизимини ташкил этиш мақсадида Ўзбекистон Республикаси Вазирлар Маҳкамасининг 

1994 йил 2 сентябрдаги 447-сонли қарори [3] ва Ўзбекистон Республикаси Ички ишлар 

вазирлигининг 1994 йил 20 октябрдаги 264-сонли буйруғига биноан Ўзбекистон 

Республикаси Ички ишлар вазирлиги Олий ва Ўрта махсус милиция мактаби негизида 

Ички ишлар вазирлиги Академияси ташкил этилди [4]. Натижада, Ўзбекистон 

Республикаси Ички ишлар вазирлиги Академияси Марказий Осиёда ҳуқуқни муҳофаза 

қилиш органлари учун кадрлар тайёрлаш бўйича энг йирик олий таълим муассасаси 

мавқеини янада мустаҳкамлади. 

Ушбу ўқув юртлар ташкилий-тузилмавий жиҳатдан Ўзбекистон Республикаси 

Ички ишлар вазирлигининг бевосита ихтиёрида бўлгани ҳолда, ўқув жараёни ташкил 

қилиш ва таълим дастурларининг мувофиқлаштирилиши жиҳатидан Ўзбекистон 

Республикаси Олий ва ўрта махсус таълим вазирлиги йўриқномаларига бўйсунар эди. 

Аниқроқ қилиб айтганда, мустақиллик йилларида республика таълим тизимида юз 

берган ўзгаришлар ушбу ўқув юртларига ҳам бевосита тааллуқли бўлиб, улар фаолият 

йўналишлари заруратга қараб ўзгартирилар эди. Умуман олганда, таълим соҳасида 

амалга оширилган барча ислоҳотлар жараёни ички ишлар вазирлиги ихтиёридаги 

таълим муассасаларида ҳам кузатилди. 

Шу билан бирга, 1990 йиллар бошларида Ўзбекистон Республикаси ички ишлар 

вазирлиги тасарруфига ўтказилган мазкур олий мактабларга нафақат тамомила 

яроқсиз ҳолга келган ҳудуд, маъмурий ва ўқув бинолари, ётоқхона, ошхона, балки тўлиқ 

коммунистик мафкура асосида ёзилган, ўзбек халқининг миллий руҳига бутунлай ёт 

бўлган ғоялар билан суғорилган дарсликлар, ўқув қўлланмалари ва бошқа илмий 

адабиёт мерос бўлиб қолган эди. 

1991 йил сентябргача Тошкент олий мактабида 13 та кафедра, 3 та факультет 

мавжуд бўлиб, унда атиги 5 нафар фан доктори (3 нафар ҳуқуқшунос, 2 нафар файласуф), 

47 нафар фан номзоди (шулардан 27 нафари юридик фанлар номзоди) ишлар эди. Ушбу 

фан номзодларининг аксарият қисми собиқ марказдан келганликлари учун уларнинг 70 

фоизи 1991-1993 йилларда ўзларининг ватанларига қайтиб кетди [5]. Бу ҳолат, 

Ўзбекистон ички ишлар вазирлигига қарашли бошқа ўқув юртларида ҳам кузатилди. 

1994 – 2010 йиллар оралиғида Академия профессор-ўқитувчилари 30 та дарслик, 

70 та маърузалар курси, 150 та ўқув қўлланмаси, 259 та ўқув-методик қўлланма, 129 та 

намунавий дастур, 42 та монография, 13 та луғат, 10 та кодексларга илмий-амалий 

шарҳлар, 11 та илмий-оммабоп рисола, 9 та хрестоматия, 5 та ахборот бюллетени, 1 та 

энциклопедияни ёзиб, нашр эттирдилар. Бундан ташқари, Академия илмий жамоаси 

Ўзбекистон Республикасининг Конституциясига ва 10 га яқин кодексларга илмий-

амалий шарҳлар яратди [6]. 

Академияга ташкилий жиҳатдан ички ишлар органлари офицерларини тайёрлаш 

бўйича ўқув курслари, малакасини ошириш факультети, олий академик курслар, 

сержантлар таркибини тайёрлаш бўйича олий курслар, 21 та кафедра, 14 та бўлим, ҳар 

хил ёрдамчи хизматлар киради. 14 та маъруза зали, 120 та ўқув аудиторияси ва ўқув-

методик кабинет, шунингдек учта зал ва сув ҳавзасига эга бўлган спорт мажмуаси 

теннис ўйнаш ва атлетик тайёргарлик билан шуғулланиш учун спорт майдончалари, ўқ 

отиш тири, криминалистик полигон, ички телевидение тизимига эга бўлган телемарказ, 

энг замонавий компьютерлар билан жиҳозланган 16 та компьютер синфи ва бошқалар 

мавжуд. Тингловчилар учун китоб жамғармаси 500 мингдан ортиқ нусхадаги ўқув, 

илмий, ижтимоий-сиёсий, махсус ва бадиий адабиётни, даврий ва ахборот нашрларини 

ўз ичига олган тўртта кутубхона хизмат кўрсатди. Шунингдек, замонавий 

компьютерлар ва матбаа ускуналари билан жиҳозланган босмахона, 30 ўринга 

мўлжалланган тингловчилар “миниполикникаси” фаолият юритди [7] 

Мустақиллик шарофати билан мамлакатдаги бир қатор олий таълим 

муассасалари қатори, Ўзбекистон Республикаси Ички ишлар вазирлиги Академияси ҳам 

дунёнинг ривожланган давлатлари, ташкилотлари, нуфузли олий ўқув юртлари билан 

кенг доирада халқаро алоқалар ўрнатган. Тажриба ўрганиш мақсадида ўқитувчилар 

АҚШ, Германия, Италия, Россия, Швеция, Франция, Венгрия, Австрия каби бир қатор 

мамлакатларнинг полиция таълим муассасаларида малака ошириб келдилар. 

АҚШ, Япония, Германия, Венгрия, Швеция, Россия Федерацияси ва Украинанинг 

ўқув юртлари ва ҳуқуқни муҳофаза қилиш органлари билан доимий алоқа йўлга 

қўйилган.2 Мазкур ҳамкорликлар натижасида Академия таълим жараёнига 

янгиликларнинг жорий этилишини кузатиб боришда “Инновацион педагогик 

технологиялар маркази” асосий ўрин тутади. Ушбу марказнинг асосий мақсади 

инновацион педагогик технологиялар ишлаб чиқиш, хориж тажрибаларини ўрганиш, 

ўқитувчиларнинг касбий шаклланиши ва ривожланиши, педагогик маҳоратларининг 

доимий равишда ошириб бориши учун қулай шароит яратиш орқали келгусида 

Академияда педагогик фаолият самарадорлигини кўпайтиришдир. 

Марказ негизида 2009 йилнинг 23-26 декабрь кунлари ЕХҲТ (Европа хавфсизлик 

ва ҳамкорлик ташкилоти)нинг Ўзбекистондаги лойиҳалари координатори кўмагида 

ташкил этилган “Таълимнинг интерфаол усуллари ва презентациялар ўтказиш 

малакаси” мавзусида семинар-тренинг ўтказилганлигини унинг самарали ишларидан 

бири сифатида мисол қилиб келтириш мумкин. Машғулотни Тошкентдаги “Global 

progress” ўқув марказининг интерфаол таълим соҳасидаги экспертлари ўтказдилар. 

Тренинг қатнашчилари тўрт кун мобайнида таълим муассасаларининг ўқув-тарбия 

жараёнига янги педагогик технологияларни жорий этиш имкониятларини ўргандилар 

[8]. 

2005 йилдан бошлаб Олий мактабда магистратура тизими бекор қилинди ва 5 

йиллик тўлиқ олий таълимга эга бўлган мутахассислар тайёрлаш бошланди. Мактабда 

“Ёнғин хавфсизлиги” йўналиши бўйича мутахассислар тайёрланиб ҳамда Ўзбекистон 

Республикаси Ички ишлар Вазирлигининг Академиясида ўқиётган сержантларнинг 2 та 

гуруҳи мактаб базасида 2 ойлик таҳсил олишади [9]. Ундан ташқари ёнғин хавфсизлиги 

ҳамда қўриқлаш объектлари инженер-техник ва раҳбар ходимларнинг малакаларини 

ошириш курслари доимий равишда фаолият кўрсатди. 

Ўзбекистон Республикаси Вазирлар Маҳкамасининг 2004 йил 23 июль 

“Ўзбекистон Республикаси Ички ишлар вазирлиги Тошкент олий ҳарбий техника билим 

юртида кадрлар тайёрлаш самарадорлигини ошириш бўйича чора-тадбирлар 

тўғрисида»ги Қарори [10] билим юрти фаолиятида муҳим аҳамият касб этди. 

Шунингдек, олий ҳарбий техника билим юртининг моддий-техник базасини 

ривожлантириш бўйича махсус дастур тасдиқланди. Ушбу дастур асосида бу олий 

таълим муассасасида таҳсил олаётган курсантлар учун барча қулайликларга эга 3 та 

ётоқхона, 3 та замонавий ўқув биноси, меҳмонхона, ҳаммом ва кир ювиш мажмуаси, 70 

га яқин махсус синф, 4 та маъруза заллари, 50 та ўқув синфлари, 4 та компьютер синфи, 

махсус ва умумий кутубхоналар, 8 та спорт қурилмаси, клуб, 8 та ўқув шаҳарчаси, 3 та ўқ 

отиш тири, спорт мажмуаси, стадион, бассейн, биринчи курс курсантлари “ёш аскарлар 

мактаби”ни ўташи ва юқори босқич курсантлари билан тактик дала машғулотларини 

ўтказишга мўлжалланган полигон янгитдан ташкил қилинди ва реставрация қилинди 

[11]. 

Шунингдек, Тошкент олий ҳарбий техника билим юртининг ташкилий тузилиши 

ҳамда ўқув тарбия жараёнининг самарадорлигини ошириш, моддий-техник базани 

янада ривожлантириш чора-тадбирлари белгиланди.3 Ўзбекистон Республикасининг 

Биринчи Президенти Ислом Каримов Ўзбекистон Қуролли Кучларининг 17 йиллик 

байрамига бағишланган мурожаатида “Ҳарбий билим юртлари қурол-яроғ ва 

техниканинг замонавий тизимлари ҳамда қўшинларни бошқариш ва жанговар 

операциялар олиб боришнинг самарали усулларини ўзлаштириш ва синовдан ўтказиш 

бўйича амалда Қуролли Кучларнинг етакчи ҳарбий- илмий марказларига айланиши 

даркор. Бунинг учун улар жанговар шароитларга имкон қадар тўла яқинлаштирилган, 

вазиятни моделлаштиришга қодир бўлган энг замонавий тренажёрлар билан 

жиҳозланиши, ўқув жараёнида моделлаштириш ва симуляция усулларидан кенг 

фойдаланиш даркор” [12],- деб таъкидлаган эди. Мазкур талабларни ҳаётга татбиқ этиш 

мақсадида республика Ички ишлар вазирлиги Тошкент олий ҳарбий билим юртида 2006 

йилдан бошлаб ихтисослаштирилган моделлаштириш ва симуляция маркази барпо 

қилинди ва ундан ўқув – тарбиявий жараёнларда фойдаланилмоқда [13]. 

Мустақиллик йилларида панорамали компьютерлаштирилган ўқ отиш 

тренажёри, ахборот ресурслари маркази ҳам ишга туширилди. Малака ошириш 

факультети ташкил этилди. Билим юртининг ўқитувчилар таркиби Ички қўшин 

бўлинмаларида узоқ вақт хизмат қилган, шахсий таркиб билан ишлашда катта амалий 

тажрибага эга бўлган зобитлар билан бутланди. Бу эса курсантлар ва тингловчиларга 

таълим-тарбия беришда Ўзбекистон Республикаси ички ишлар вазирлиги Ички 

қўшинлари ҳаёти ва фаолияти билан боғланишни мустаҳкамлашга имкон яратмоқда. 

Тадқиқот даврида билим юртидаги 11 та кафедрада 24 та фан номзоди иш олиб борган. 

Юқоридагилардан хулоса қилиб айтиш мумкинки, мустақиллик йилларида ички 

ишлар вазирлиги тизимига тегишли бир қатор ОЎЮда олиб борилган ташкилий-

тузилмавий, моддий, илмий-тадқиқот ва ўқув-услубий ишларни давр талабидан келиб 

чиқиб такомиллаштирилди. Мутахассисларга бўлган янгича талабларнинг ишлаб 

чиқилиши натижасида Ўзбекистон Республикаси ички ишлар органларида етук кадрлар 

тизими юзага келди ва у мамлакат хавфсизлигини таъминлашда муҳим омил бўлиб 

хизмат қилмоқда. 

2017 йилнинг 29 июнь куни Ўзбекистон Республикаси Президенти Шавкат 

Миромонович Мирзиёев Ички ишлар вазирлиги академиясига ташриф буюрди. Таълим 

муассасасининг тараққиёт даврини бошлаб берган тарихий ташриф чоғида 

Академиянинг нуфузи ва мақомини юксалтириш, моддий-техника базасини 

мустаҳкамлаш ҳамда юқори малакали кадрлар тайёрлаш тизимини такомиллаштириш 

бўйича устувор вазифалар белгилаб берилди. 

2017 йил 16 августда Президентнинг “Ички ишлар органлари ходимларини 

тайёрлаш, қайта тайёрлаш ва малакасини ошириш тизимини тубдан такомиллаштириш 

чора-тадбирлари тўғрисида»ги қарори қабул қилинди. Мазкур қарор асосида кадрлар 

тайёрлашнинг бир поғонали тизими дастури бўйича олинадиган олий маълумот 

магистр даражасига тенглаштирилди. Кундузги таълимда ўқиш муддати уч йил этиб 

белгиланиб, мутахассислик йўналишлари кўпайтирилди. Сержантлар таркибини 

тайёрлаш бўйича олий курслари негизида – Касбий тайёргарлик факультети, Олий 

академик курслар негизида – Раҳбар кадрларни тайёрлаш факультети, шунингдек 

бошқа таркибий тузилмалар фаолияти йўлга қўйилди. 

2018/2019 ўқув йили учун кундузги таълим йўналишида ИИВ академиясига 

қабул жараёнида тест синовлари ўтказилмади. Бунинг ўрнига махсус профессионал 

танлов ва индивидуал суҳбат ташкиллаштирилди. Бу Ўзбекистон президентининг 2017 

йилнинг 16 августдаги “Ички ишлар органлари ходимларини тайёрлаш, қайта тайёрлаш 

ва малакасини ошириш тизимини тубдан такомиллаштириш чора-тадбирлари 

тўғрисида»ги қарорида кўзда тутилган. Академияга номзодларни танлаш, қабул ва 

таълим тизими ҳақида тушунтириш бериши учун ишчи гуруҳлар тузилди. Турли 

ҳудудларда ўтказилган учрашувлар маҳаллий телевидение орқали ёритилди. ИИВ 

академиясига ўқишга қабул қилиш уч босқичда амалга оширилди: бошланғич ва махсус 

профессионал танлов ҳамда индивидуал суҳбат ўтказилди 

2021 йил 15 апрелда Президентнинг “Ички ишлар органлари учун профессионал 

кадрларни тайёрлашнинг сифат жиҳатидан янги тизимини жорий этиш бўйича чора-

тадбирлар тўғрисида»ги қарори қабул қилинди. Мазкур қарор асосида бакалавриат ва 

магистратурани ўз ичига олувчи икки босқичли олий таълим тизими жорий этилди. 

Ўтган йиллар мобайнида Академия 11 та нуфузли халқаро ташкилот, хорижнинг 15 та 

турдош ҳамда юртимиздаги 10 та олий таълим муассасалари билан кўп қиррали 

ҳамкорликни йўлга қўйди. 

Ўзбекистон Республикаси ИИВ Академияси кундузги таълим шаклида (бундан 

буён Академия) ўқиш муддати 3 йил бўлиб, битирувчиларга олий маълумот 

тўғрисидаги диплом ҳамда “лейтенант” махсус унвони берилади. Академияда “Тергов 

фаолияти”, “Тезкор-қидирув фаолияти”, “Ҳуқуқбузарликлар профилактикаси 

фаолияти”, “Эксперт-криминалистика фаолияти”, “Жиноий жазоларни ижро етиш”, 

“Хизмат фаолиятини тарбиявий-психологик таъминлаш” ва “Ташкилий-штаб 

фаолияти” мутахассисликлари бўйича кадрлар тайёрланади. 

Хуллас, истиқлол йилларида мамлакатимизда ички ишлар органларини кадрлар 

билан таъминлаш масаласига жиддий эътибор қаратилди. Бунинг учун олий ҳарбий 

билим юртлари ва кейинчалик ўрта махсус билим юртлари фаолияти йўлга қўйилди. 

Натижада ички ишлар органларини мутахассис кадрлар билан таъминлаш масалалари 

ижобий ҳал этилди. Таълим тизимида эса уларни замонавий билимларни эгаллашлари 

учун имкониятлар яратилди. 

